
Achirnja ia djadi begitoe sengit dan berseroeh sakeras-kerasnja: „Oh! Boe Beng Hiap Kek, jang terkoetoek! kita poenja permoesoehan djadi samingkin dalem dan heibat. Akoe bersoempa jang akoe aken berdaja sabisa-bisanja boeat binasaken pada kaoe, kaloe sadja akoe poenja maksoed masih belon kasampean, akoe tida nanti brenti berdaja."

Kamoedian ia berpaling pada itoe orang loeka dan berkata lagi dengen soeara jang lebih haloes : „Soetee, kaoe poenja kaki lantaran toelangnja soeda mendjadi remoek, tentoe bakal mendjadi tjatjat dalem saoemoer hidoep; tapi kaoe poenja kadoea lengan, sekali poen akoe masih belon taoe pasti telah dibikin loempoe dengen ilmoe apa, tapi akoe kasi kaoe pikiran boeat djangan lantes poetoes harepan. Besok pagi-pagi akoe maoe brangkat pergi ka Hoet-nia boeat mengoendang akoe poenja soesiok, Tie Tjong Siansoe, jang bertapa di atas itoe goenoeng, dalem gredja Kong-hoei-sie."

Itoe waktoe ada dateng satoe oppas, menjamperin pada Tjeng Sian Hweeshio.

,,Toasoehoe, akoe poenja toaloya minta kaoe soeka masoek ka pertengahan dalem," kata itoe oppas pada Tjeng Sian, „kerna ia maoe bitjara dalem satoe oeroesan jang sanget penting."

Tieng Sian manggoetken kapalanja dan dengen tida berkata satoe apa ia mengikoetin pada itoe oppas masoek ka pertengahan dalem, dimana ia liat tikoan dari Ankhee djoestroe berdoedoek di satoe korsi dengen moeka poatjet dan sakoedjoer badan bergoemeteran.

,,Wah, tjilaka besar!" berseroeh itoe ambtenaar bangpak sabegitoe lekas ia meliat pada Tjeng Sian, „ampir sadja akoe poenja kapala kasi slamat tinggal

